
Ушбу мақолада кар ва заиф эшитувчи болаларни инклюзив таълимга 
тайёрлашнинг коррекцион усуллари очиб берилди. Ўқувчилар нутқининг 
тизимлилиги ва луғат захирасини шакллантиришнинг аҳамияти хусусида 
маълумотлар келтирилди.  

Бугунги кунда мамлакатимизда ногиронлиги бўлган болалар 

таълимини ташкил этишда жаҳоннинг илғор тенденциялари ҳамда миллий 

тажрибалар ҳамоханглигига эътибор қаратилмоқда. Жумладан, Ўзбекистон 

Республикаси Президентининг 2019 йил 29 апрелдаги “Ўзбекистон 

Республикаси ҳалқ таълими тизимининг 2030 йилгача ривожлантириш 

концепциянинг тасдиқлаш тўғрисида”ги ПФ-5712 сонли фармони, 2020 йил 

13 октябрдаги “Алоҳида таълим эҳтиёжлари бўлган болаларга таълим-тарбия 

бериш тизимини янада такомиллаштириш чора-тадбирлари тўғрисида”ги 

ПҚ-4860-сонли қарори ва  бошқа меъёрий-ҳуқуқий ҳужжатларда 

дифференциал ёндашувларга асосланган тизимни жорий этиш белгилаб 

қўйилган. Ногиронлиги бўлган болаларнинг жамиятга ижтимоийлашувини 

таъминловчи махсус ва инклюзив таълим тизими моделлари 

такомиллаштирилмоқда. 

Биз ЖДПИ илмий ишлар режаси асосида кар  ва заииф эшитувчи 

болаларни нутқий фаолятга самарали тайёрлашнинг усул ва воситаларини 

такомиллаштиришни кўзда тутувчи тадқиқот ишини олиб бормоқдамиз. Илк 

тажриба ишларимиз мазмуни инклюзив таълимда кар ва заиф эшитувчи 



 

 

боланинг самарали таълим олишини таъминловчи омилларни аниқлашга 

бағишланди. Шу аниқландики, кар ва заиф эшитувчи болаларнинг соғлом 

тенгдошлари орасида тез ва қулай уйғунлашиб кетиши ҳамда фанларни 

ўзлаштиришлари учун муҳим омил бу нутқдир. Ихтисослаштирилган давлат 

таълим муассасаларида нутқи шакллангандан сўнг кар ва заиф эшитувчи 

боланинг инклюзив таълимга жалб этилиши ҳам кўзда тутилаётганлигини 

инобатга олиб, айнан коррекцион машғулотларни самарали ташкил этишга 

оид тавсияларни жорий этдик. Улардан бири бу “Нутқий тартиб”дир.  

Таълимий тадқиқот орқали амалиётга тавсия этилаётган тартибда кар 

ва заиф эшитувчи бола икки йил муддатда якка машғулот давомида 

товушларни  7 та ҳолатда талаффуз қилишга ўргатилади. 

- Сўз бошида. 

- Сўз ўртасида.  

- Унлилар орасида. 

- Ёнма-ён келганда. 

- Расмларни номлаш орқали талаффуз қилиш. 

- Сўз бирикмаларида талаффуз қилиш. 

- Жумлаларда талаффуз қилиш. 

Санаб ўтилган иш турлари ўқувчиларга она тили товушларини турли 

вазиятларда талаффуз қилишга ўргатади. Ўқувчилар товушларни турли 

вазиятларда турлича талаффуз қиладилар, гоҳида талаффуз қила олмайдилар.  

Амалиётга ўқувчиларнинг товушларни талаффуз қилиш имкониятини 

текшириш учун намунавий луғат жадвал асосида тақдим этилди. Бу жадвалга 

олинган нутқий материал ўқувчилар учун 3 ҳолат(сўз боши, ўртаси, охири)да 

талаффуз қилишга қулай бўлган ва ҳаётда кўп учрайдиган сўзлардан ташкил 

топди. 2-синфдан бошлаб, ўқув йили бошида 2 хафта давомида 

ўқувчиларнинг талаффузини текшириш учун нутқий мониторинг жадвали 

тузилди. Бунда ўқувчилар қуйидагиларни эгаллайдилар: предметларнинг 

ичидан ўзига тегишли предметларни танишни ва танлашни; предметларни 

тасвирлашнинг энг қулай ва атрофдагиларга тушунарли бўладиган 



 

 

йўлларини танлашни ва амалиётда қўллашни; ўзи яшаётган жойни бошқа 

жойлар орасидан (харитадан, жой номлари ёзилган ёки тасвирланган 

карточкалар, расмлар орасидан танишни ва танлашни); иссиқ, совуқ, ширин, 

аччиқ, фойдали, зарарли, яхши, ёмон тушунчаларидан кундалик ҳаётида 

фойдаланишни; жамоат жойларида тартиб бузилишларини баҳолашни; 

овқатланиш, кийиниш, ухлаш, ювиниш, ўқиш, ёзиш, ўтириш, сўзлаш, 

саломлашиш, катталар ва ўзгаларга мурожаат қилиш, предметларни сақлаш, 

саломатлигини назорат қилиш  қоидаларига онгли равишда риоя қилишни; 

табиатни, атроф-муҳитни асраш йўлларини танлаш ва қўллашни; меҳнат 

қилиш ва дам олишда тегишли шароитга мос тарзда шахсий тартибини 

ўрнатишни; об-ҳавони кузатишнинг самарали  усулларидан фойдаланишни; 

ўсимликлар ва ҳайвонларни парвариш қилишнинг самарали  йўлларини 

танлаб, амалиётда қўллашни; Ватани, мактаби, оиласи, маҳалласи, синфи, 

ўқиган асарлари ҳақида турли шаклларда (оғзаки, оғзаки-дактил, ёзма, 

расмли, шеърий, гербарий, мозаика, коллаж, мақола, кичик хикоя, интервью, 

ролли ўйинлар ва х.к.) лойиҳа тайёрлашни. 

Биз тадқиқот иши давомида ўқитувчи ва тарбиячиларга якка машғулот 

давомида қўлланилиши лозим бўлган иш турларини ҳам алоҳида ажратиб 

беришни мақсадга мувофиқ деб ҳисобладик. Бундан ташқари кар ва заиф 

эшитувчи болаларнинг эшитувчилар оламига кириши учун энг муҳим бўлган 

даврларда эгаллашлари лозим бўлган билим, кўникма ва малакаларини ҳам 

ажратиб бердик. Натижада кар ўқувчиларнинг сўзни ўзлаштириши ва 

мулоқотда дастлаб дактил равишда, сўнгра оғзаки тарзда қабул қилиши ва 

узатишини таъминлашга эришиш имконияти яратилади. Биз тадқиқот 

давомида амалиётга кар ва заиф эшитувчи болаларнинг камида 30 та туркум 

предметлар ва тушунчалар номини, аҳамияти ва белги хусусиятларини 

ўрганишларига эришиш бўйича луғат таркибини ишлаб чиқдик. Ушбу луғат 

мазмуни шу синф дарсликларига киритилди. Улар: “Оила”, “Ранглар”, 

“Геометрик шакллар”, “Мевалар”, “Сабзавотлар”, “Полиз экинлари”, 

“Ўйинчоқлар”, “Кийимлар”(устки, оёқ, бош, ички, мавсумий, ишбоп...), 



 

 

“Озиқ-овқатлар”, “Ювиниш воситалари”, “Ўсимликлар”(гуллар, буталар, 

дарахтлар), “Уй ҳайвонлари”, “Ёввойи ҳайвонлар”, “Идишлар”(таом 

тайёрлаш, меҳмон кутиш, чой-кофе ичиш, қуюқ, суюқ таомларни сузиш 

учун...), “Ётоқхона жихозлари”, “Синф жихозлари”, “Электр жихозлар”, 

“Ўқув қуроллари”, “Спорт анжомлари”, “Хафта кунлари, ой, йил”, 

“Фасллар”, “Байрамлар”, “Миллий таомлар”, “Қушлар”, “Хашоратлар”, 

“Транспортлар”, “Касблар”, “Тана аъзолари”, “Иш қуроллари”, “Ўйинлар”.  

Кар ва заиф эшитувчи болалар сўзларнинг маъноларини англасаларгина, 

улар шу тушунчалардан ҳаётий нутқий вазиятларда оғзаки, ёзма тарзда 

қўллаш кўникмаларини эгаллаш имконига эга бўладилар. Бу эса, уларни 

инклюзив таълимга жалб этишда муҳим омилдир. 

